
um sérstaka könnun á högum og aðstöðu öryrkja.

Flm.: Helgi Seljan, Guðrún Helgadóttir.

Alþingi ályktar að skora á ríkisstjórnina að láta fram fara sérstaka könnun á högum og
allri aðstöðu þeirra öryrkja sem við alvarlegasta fötlun búa.

Skal sérstaklega kannað hversu bætur almannatrygginga og önnur aðstoð hins opinbera
dugi þessum þjóðfélagshóp sem vegna sérstöðu sinnar á erfiðara með að afla sér
lífsviðurværis og skapa sér viðunandi aðstöðu á borð við aðra þjóðfélagsþegna.

Greinargerð.
Ekki fer á milli mála að miklir áfangar og stórir hafa náðst í baráttunni fyrir

réttindamálum fatlaðra, og er frumvarp, sem nú liggur fyrir þingi um heildarlöggjöf, þar
hvað mikilvægast þegar lögfest hefur verið.

En ástæður þessa tillöguflutnings eru þó auðsæjar þegar grannt er skoðað hversu
mismunandi aðstaða er fyrir hendi hjá öryrkjum, og þó að ný löggjöf muni úr bæta til lengri
tíma litið er þó ljóst að visst sérátak þarf gagnvart þeim lakast settu. Öryrkjasamtökin hafa
oft ályktað um nauðsyn náinnar sérathugunar þessa máls, þar sem hin mikla sérstaða
öryrkja hefur verið rækilega undirstrikuð.

Vissulega hafa mál þessi verið könnuð af hálfu stjórnvalda, og vafalítið liggur fyrir
mikið af upplýsingum, m. a. frá ári fatlaðra, sem auðveldað gætu mönnum að komast að
nokkurri niðurstöðu.

Meginmálið er það, að samtenging ellilífeyris og örorkulífeyris veldur því, að hæpið er,
vægast sagt, að sérþarfir og séraðstaða þeirra öryrkja, sem við erfiðasta fötlun búa, séu
teknar til greina sem skyldi. Aðeins skal það nefnt, að þrátt fyrir það, að ekki búi allir
aldraðir við of góð kjör, hefur þó mestur hluti þeirra lífeyrisréttindi sem æ fleiri öðlast og
sífellt verða þýðingarmeiri afkomuþáttur og til öflugri stuðnings þeim sem á þurfa að halda.
Flestir aldraðir hafa komið sér upp húsnæðisaðstöðu og margir lagt nokkuð til hliðar til efri
ára.

Hið sama gildir eða svipað um mikinn hluta öryrkja, einkum þeirra er orðið hafa
öryrkjar á efri hluta aldursskeiðs. Engan veginn vilja þó flutningsmenn gera of mikið úr
kjörum og aðbúnaði þessa fólks, og mjög er þar misskipt gæðum.

En rækilega þarf að kanna hvort ekki er allstór, e. t. v. allt of stór hópur öryrkja sem er
án allrar eigin aðstöðu, án allra tekjumöguleika, án allra áunninna lífeyrisréttinda og með
örorkubæturnar einar, að vísu með tekjutryggingu og uppbótum öllum, til allra sinna
lífsþarfa, sem eðlilega eru 1. d. aðrar og oft meiri og fjölþættari en aldraðs fólks.

f samvinnu við samtök öryrkja þarf að kanna þetta mál ýtarlega og vinna markvisst að
úrbótum þeim til handa er sannanlega eiga fullan rétt þeirra úrbóta. Um leið þarf í heild að
endurskoða réttmæti þess að tengja svo saman sem gert er bætur vegna elli og örorku.

Nánar um málið allt í framsögu.


